
SOE PERKUKUH KEFAHAMAN PENYEDIAAN SLT DALAM TABLE 4 MENGIKUT KEPERLUAN MQA

UUM ONLINE: Pusat Pengajian Pendidikan (SOE), Universiti Utara Malaysia (UUM) telah menganjurkan Sesi Perkongsian Penyediaan
Student Learning Time (SLT) bagi Table 4 bertempat di Bilik Mesyuarat Saujana, SOE.
 
Sesi itu dikendalikan oleh Timbalan Dekan Akademik dan Antarabangsa, SOE, Prof. Madya Ts. Dr. Irwan Mahazir Ismail. Program
tersebut terbuka kepada semua pensyarah yang ingin meningkatkan kefahaman tentang kaedah penyediaan SLT dalam Table 4
berdasarkan keperluan Agensi Kelayakan Malaysia (MQA).
 
Perkongsian ini memberikan penjelasan mengenai konsep SLT sebagai jumlah keseluruhan masa pembelajaran yang diperlukan oleh
seseorang pelajar untuk mencapai hasil pembelajaran kursus yang ditetapkan. Pengiraan tersebut merangkumi pembelajaran secara
bersemuka, pembelajaran tidak bersemuka, pembelajaran kendiri, tugasan, projek, pembentangan dan pentaksiran.
 
Peserta turut diberikan penerangan tentang hubungan antara SLT, nilai kredit kursus, Hasil Pembelajaran Kursus (CLO), kaedah
pengajaran dan pembelajaran serta bentuk pentaksiran. Keselarasan antara semua komponen berkenaan penting bagi memastikan
beban pembelajaran pelajar dirancang secara munasabah dan dapat menyokong pencapaian hasil pembelajaran.
 
Penekanan turut diberikan kepada ketepatan pengiraan dan pengagihan jam pembelajaran dalam Table 4. Penyediaan SLT perlu
menggambarkan masa sebenar yang diperlukan oleh pelajar untuk menyelesaikan setiap aktiviti pembelajaran dan pentaksiran, bukan
sekadar memenuhi jumlah jam kredit yang ditetapkan.
 
Sesi tersebut juga memberikan ruang kepada para pensyarah untuk mengemukakan pertanyaan, membincangkan kekeliruan dan
mendapatkan penjelasan tentang isu yang dihadapi semasa menyediakan Table 4 bagi kursus masing-masing.
 
Melalui perbincangan secara interaktif, peserta dapat meneliti semula kesesuaian aktiviti pembelajaran, kaedah pentaksiran dan jumlah
masa yang diperuntukkan kepada pelajar. Langkah ini membantu memastikan wujudnya penjajaran konstruktif antara CLO, aktiviti
pengajaran dan pembelajaran serta pentaksiran.
 
Penganjuran sesi perkongsian ini merupakan sebahagian daripada usaha berterusan SOE untuk memperkukuhkan kefahaman
pensyarah mengenai dokumentasi kurikulum serta memastikan penyediaan Table 4 dilaksanakan secara tepat, konsisten dan
mematuhi keperluan MQA.

Sesi ini juga menjadi persediaan penting kepada warga akademik SOE dalam melaksanakan proses semakan dan pemurnian
kurikulum program akademik dengan lebih sistematik.
 
Melalui inisiatif tersebut, SOE terus komited membudayakan amalan jaminan kualiti dalam pengurusan kurikulum, sekali gus
memastikan program akademik yang ditawarkan kekal berkualiti, relevan dan berorientasikan pembelajaran pelajar.

